
P   O   S   L   O   V   N   I   K

o 
radu Stručnog kolegija
Općinskog suda u Bosanskoj Krupi

Bosanska Krupa, januar 2013.godine
Na osnovu člana 31. stav (1) Zakona o sudovima u Federaciji Bosne i Hercegovine („Službene novine F BiH“ broj: 38/05, 22/06, 63/10 i 72/10), te člana 8. tačka j) i člana 12. Pravilnika o unutrašnjem sudskom poslovanju („Službeni glasnik BiH“ broj: 66/12), predsjednik Općinskog suda u Bosanskoj Krupi,  d o n o s i:

P  O  S  L  O  V  N  I  K

o
radu Stručnog kolegija
Općinskog suda u Bosanskoj Krupi
I    Opšte  odredbe

Član 1.


Ovaj Poslovnik o radu Stručnog kolegija Općinskog suda u Bosanskoj Krupi (u daljem tekstu: ovaj Poslovnik) sadrži bliže odredbe o sazivanju i načinu rada sjednice Stručnog kolegija Općinskog suda u Bosanskoj Krupi kada raspravlja i odlučuje o pitanjima iz svoje nadležnosti, kao i o pravima i dužnostima sudija na sjednici.

Član 2.


Stručni kolegij Općinskog suda u Bosanskoj Krupi (u daljem tekstu: Stručni kolegij suda), čine sve sudije Općinskog suda u Bosanskoj Krupi, a prisustvuje mu i stručni saradnik (u daljem tekstu: sudije ovog Suda).

Član 3.


Pravo i dužnost svakog sudije ovog Suda je da učestvuje u radu sjednice Stručnog kolegija suda.

II  Pitanja koja se razmatraju na sjednici 

Član 4.


(1) Na sjednici Stručnog kolegija suda se razmatraju sva pitanja koja se odnose na obavljanje poslova iz djelokruga Općinskog suda u Bosanskoj Krupi (u daljem tekstu: ovog Suda), a naročito:

· ostvarene rezultate rada u prethodnom periodu;
· analiziranje stanja svakog sudskog referata po odjeljenjima;
· nerješene stare predmete;
· broj predmeta kojim je zadužen svaki sudija, broj završenih i nerješenih predmeta po sudijama;
· rad po prioritetnim predmetima;
· ažurnost ovog Suda i ažurnost rada svakog od sudija i ostalih zaposlenih;
· iskorištenost radnog vremena;
· mogućnost za unapređenje metoda rada;
· stručno usavršavanje sudija i ostalih zaposlenika;
· ostvarivanje programa rada ovog Suda;
· analiza izvještaja o radu ovog Suda,

· kao i druga pitanja značaja za rad ovog Suda.


(2) Na sjednici Stručnog kolegija suda mogu se razmatrati i druga pitanja od zajedničkog interesa za funkcionisanje i unapređenje rada, prava i obaveze sudija i drugih uposlenih, kao i o drugim pitanjima za koja se iskaže interes i potreba da se o tome postigne dogovor.

(3) Stručni kolegij suda odlučuje po zahtjevima za izuzeću iz člana 41. i 42. Zakona o krivičnom postupku F BiH.
Član 5.

Na osnovu analiza i rezultata sa sjednice, a zavisno od stanja pojedinih sudskih referata po odjeljenjima i stanja u ovom Sudu, predsjednik ovog Suda može donositi mjere za bolji i ažurniji rad po predmetima, za bolju iskorištenost radnog vremena, vršiti preraspodjelu predmeta, promjene u rasporedu poslova i slično.

III   Sazivanje  sjednice Stručnog kolegija suda, način  rada  i  odlučivanje

c) S a z i v a n j e

Član 6.


(1) Sjednicu Stručnog kolegija suda priprema i saziva predsjednik ovog Suda.


(2) Stručni kolegij suda se može sazvati i na zahtjev 1/3 (jedne trećine) sudija ovog Suda

(3) Stručni kolegij suda saziva se po potrebi, a najmanje jednom u 3 (tri) mjeseca.

Član 7.


Poziv za sjednicu Stručnog kolegija suda sa prijedlogom dnevnog reda i materijalima za pitanja o kojima će se raspravljati i odlučivati, dostavljaju se sudijama pravovremeno prije održavanja sjednice, bilo u pisanoj ili elektronskoj formi.

b) N a č i n   r a d a
Član 8.


Sjednica stručnog kolegija suda može punovažno raditi ako joj prisustvuje namanje 2/3 (dvije trećine) sudija ovog Suda.

Član 9.


(1) Na početku rada sjednice, a nakon što se utvrdi da postoji kvorum za rad Stručnog kolegija suda, utvrđuje se dnevni red rada sjednice.


(2) U prijedlog dnevnog reda mogu se unijeti i pitanja koja su poslije sazivanja sjednice dostavljena predsjedniku suda, ako za njih nije potrebna prethodna priprema, a traži se hitnost koju treba obrazložiti.

(3) Predloženi dnevni red može se proširiti na sjednici pitanjima koja treba prethodno obrazložiti, a koja su takvog karaktera da za njih nije potrebna priprema ili kad to zatraži hitnost postupanja.

Član 10.


Sjednicom Stručnog kolegija suda predsjedava predsjednik ovog Suda koji rukovodi sjednicom i stara se o održavanju reda na sjednici.

Član 11.


(1) Poslije usvajanja dnevnog reda sjednice, predsjedavajući upoznaje prisutne o pitanjim o kojima će se raspravljati ili daje riječ onom ko je podnio zahtjev za sazivanje sjednice Stručnog kolegija suda.


(2) Ako ima više pitanja o kojima se raspravlja, ona se iznose po redosljedu iz dnevnog reda, s tim što uvijek prvi govori i daje mišljenje onaj po čijem zahtjevu je pitanje stavljeno na dnevni red.


(3) Predsjednici odjeljenja ovog Suda podnose izvještaj o stanju u odjeljenju kojim oni rukovode, a u vezi sa svim pitanjima iz člana  4. ovog Poslovnika.

Član 12.


(1) Učešće u raspravi, predsjedavajući određuje po redosljedu prijavljivanja (javljanja) za raspravu, s tim da prvenstvo u dobivanju riječi u pravilu ima onaj koji je predložio tu tačku dnevnog reda.

 
(2) Diskutantu koji želi da govori o povredi odredaba ovog Poslovnika ili da ispravi navod koji je po njegovom mišljenju pogrešno interpretiran i koji je prouzročio nesporazum (replika), predsjedavajući će dati riječ čim je zatraži.

Član 13.


Prije donošenja rješenja o izuzeću u smislu člana 41. i 42. stav 2. Zakona o krivičnom postupku Federacije BiH, pribavit će se izjava sudije odnosno predsjednika suda, a po potrebi provest će se i drugi uviđaji.

c) O d l u č i v a n j e

Član 14.

(1) Za punovažnost odlučivanja na sjednici Stručnog kolegija suda potrebno je prisustvo najmanje 2/3 (dvije trećine) sudija.

(2) Odluke se donose većinom glasova prisutnih sudija.

(3) Kada se na sjednici Stručnog kolegija suda odlučuje po zahtjevu za izuzeće u smislu odredi člana 41. i 42. Zakona o krivičnom postupku Federacije BiH, za odluku je potrebno da glasa 2/3 (dvije trećine) svih sudija ovog Suda.

Član 15.


(1) Odlučivanje se vrši putem glasanja koje je javno.


(2) Glasa se tako što se sudije izjašnjavaju o iznesenom prijedlogu odluke.


(3) Po završetku glasanja, predsjedavajući objavljuje rezultate glasanja.

IV  Zapisnici  i  odluke

Član 16.


(1) O radu sjednice Stručnog kolegija suda vodi se zapisnik.


(2) Zapisnik sadrži osnovne podatke o dnevnom redu, toku sjednice i radu, te o iznesenim prijedlozima i donesenim zaključcima.


(3) Načelni stavovi unose se u zapisnik doslovno kako su prihvaćeni na sjednici.


(4) U zapisnik se unose i rezultati glasanja povodom pojedinačnih pitanja.


(5) U slučaju izdvojenog mišljenja na zahtjev, u zapisnik se unose bitni dijelovi te izjave ili se zapisniku priključuje pismena izjava onog koji je izdvojio svoje mišljenje.

Član 17.


(1) Zapisnik vodi sekretar ovog Suda ili drugo lice koje odredi predsjedavajući sjednice Stručnog kolegija suda.

(2)  Zapisnik ovjerava predsjedavajući sjednice i zapisničar.


(3) Zapisnici sa svim prilozima čuvaju se hronološkim redom održavanja sjednica u jednom mandatnom periodu.

Član 18.


(1) Sudije imaju pravo stavljanja primjedbi na zapisnik.


(2) O osnovanosti eventualnih primjedbi na zapisnik, odlučuje se na narednoj sjednici.


(3) Ako se primjedbe usvoje, u zapisniku će se izvršiti odgovarajuće izmjene.

Član 19.


Ukoliko se na sjednici Stručnog kolegija suda usvoje određeni načelni stavovi, zaključi, informacije ili odluke, utvrdiće se njihova formulacija i isti se mogu objaviti na način koji se odredi na sjednici.

Član 20.


(1) Rješenje kojim se usvaja ili odbija zahtjev za izuzeće, obavezno se unosi u zapisnik sjednice Stručnog kolegija suda i izradit će se i dostaviti u najkraćem roku svim učesnicima u krivičnom postupku na koji se odnosi.


(2) Na sjednici Stručnog kolegija suda će se odrediti sudija i rok u kojem će se izraditi odluka po zahtjevu za izuzeće u smislu člana 41. i 42. Zakona o krivičnom postupku Federacije BiH.

V   Z a v r š n e   o d r e d b e

Član 21.


Za sve što nije regulisano ovim Poslovnikom, primjenjivat će se odredbe zakona i drugih općih akata koji se odnose na rad suda.


Član 22.

Ovaj Poslovnik stupa na snagu danom  daonošenja.

PREDSJEDNIK  SUDA

